Flaemsk-Fryske midsimmerjoun yn Sânfurd 

Sneon 18 juny, in stevige wyn jage wylde wolkenloften oer it Sanfurter hop. In bytsje ûnlijich. Harkjend nei dy rûziche wynpûsters  sieten de lju yn it smûke tsjerkje fan Sânfurd to wachtsjen op de dingen dy ’t komme soenen. Yn it ramt fan de nou al hast tradysjoneel to neamen Midsimmerjoun hie de organisaesje, de Gerben Rypma Stifting, it tsjerkje ôfhierd om in tal pommeranten út de wrâld fan de literatuer en de muzyk oer it fuotljocht to heljen. En dat wiene net de minsten. De literaire goal waerd fordigene fan in trijekaert dichters, Arjan Hut, Simon Oosting en de Flaemske ‘angry young poet’ Maarten Inghels. 
As stopperspil wie de skriuwer David Van Reijbroeck opsteld. Alles waerd oan elkoar praet fan Eeltsje Hettinga, de man dy ’t Fryslân (en omkriten) in wiidweidich sicht op Gerben Rypma en dy syn tiid skonken hat, troch sa ’t er dat sels neamt in biografyske skets to skriuwen oer de ‘hjerremyt fan de Brekswâl’. In singelier man, dy Gerben Rypma, yn elts gefal wol sa singelier dat er, nei alle bitinken, de ienige is dy ’t in dûbel krús as grêfstien hat. It wie dus dizkear in ynternasjonale joun. 

Eeltsje Hettinga mocht de kliber folk – útforkocht tsjerkje – wolkom taroppe. Nei in koarte ynlieding oer de palmares fan de literatoren moasten de pommeranten foar it buordsje. As earste de skriuwer David Van Reijbroeck, dy ’t op it harspit lein waerd fan Ernst Bruinsma en Steven de Winter. De lêste is ek aktyf as programmamakker by de VPRO. Ernst Bruinsma is ien fan de foaroanmannen fan de AFUK, bikend as geartstaller fan cursussen Frysk en dêrnonken aktyf as útjowerij fan (berne)boeken yn ús eigen tael. Bruinsma is boppedat, sa die Eeltsje Hettinga to witten, tige hiem mei de Flaemske literatuer (Louis Paul Boon is ien fan syn favoriten) en hat dêr stúdzje fan makke. De krekte man op it goede plak, sa die bliken. Foar ’t Van Reybroeck op de praettuolle mocht, joech Eeltsje Hettinga yn it koart in libbensskets fan dizze Belgyske skriuwer, dy ’t mei syn (oant nou ta magnum opus) ‘Congo’ yn 2010 de Libris Skiednispriis en de Ako Literatuerpriis woun, twa miggen yn ien kear binnendoarren helle hat, dêryn kinne net folle skriuwers him bilykje.
Hy, Van Reijbroeck, hat eins ta archeolooch leard, mar is ek kultuerhistoricus en skriuwer. Troch dy lêstneamde activiteit binne de oare gebieten stadichoan ûndersnijd. 
It fraechpetear mei dizze sympatike laureaet gie ek net allinnich oer dat magistrale ‘Congo’. Mar jo koene der fansels net omhinne. En hwa ’t it boek lêzen hat, hat wis sa nou en dan de grizel oer de grouwel fielen gean, hwant dy kening Leopold – dy ’t Congo jierren as privé-eigendom hawn hat - komt net as in bêsten ien troch de souwe fan de tiid. Tagelyk kin ek fêststeld wurde dat de ûnôfhinklikheit Congo net dy frijheit brocht hat dy ’t it folk forwachte. En earlik wier, ek de eigen minsken dy ’t it roer fan it skip Congo doe yn hannen krigen blieken lang net skjin op de hûd to wêzen. De iene waerd jage fan de oare. Lumumba, Tsjombe, Kasavubu en oaren kamen hommels op it politike toaniel mar fordwounen (soms foar altiid) noch hurder efter de coulissen fan it politike bidriuw. Boppedat, Mobuto en consorten wiene net echt bigien mei ‘de verheffing van het eigen volk’. Eigen beurs wie en is wichtiger as de ûntjowing fan lân en folk. Regearje mei stipe fan in hiele kliek dy ’t it folk ûnder de tomme hâldt troch geweld en der ûngenedich ynbatse as it harren net noasket. Dat binne de manearen dy ’t hantearre wurde en dy dogge tinken oan tiden dy ’t nou likernôch 70 jier forlyn ek yn Jeropa spile ha. Nuveraerdich foun de skriuwer it wol dat in wite man, in Belch, de skiednis fan in swart lân optekenje moast. Stel jo nou foar dat in swarte man de skiednis fan België op papier setten hie…
Van Reijbroeck hat net allinnich nocht oan de skrifttekens sa ’t de boaijem die soms bleat jowt; dy ’t de skiednis fan ierde en minskdom foar him ûntbleatsje. Dy skiednis swart op wyt sjen to litten, efter syn eigen nijsgjirrichheit oan to rinnen, dat makke him eins skriuwer. Mar maetskiplik is er ek in tige bilutsen man en hat boppedat niget oan oare talen, wer ’t dan it Frysk ek tarekkene wurde kin. Yn dat ramt folget er de fuotprinten fan Guido Gezelle, de preester dy ’t in pommerant fan en foar it Flaemsk wie en ek mei Fryske poëzij op ’e hichte wie. En – sa slút de sirkel - Gerben Rypma hie niget oan de poëzij fan dizze Flaemske preester. Sette dy syn gedichten oer yn syn memmetael. 
Dy al neamde maetskiplike bilutsenens makke dat skriuwer en fraechstellers, tige op dreef en oan elkoar weage, op ’e tekst rekken oer syn pamflet oer it populisme. En, dat moat daliks sein wurde, dat is net it populisme fan in Geert Wilders. Tsjintwurdich, foun Van Reijbroeck, hawwe wy in maetskippij, dy ’t stadichoan - mûskopjend suver - yn twaën spjalte is. Yn namme hawwe wy in demokrasy, mei demokratysk ynrjochte bistjûren. Mar is dat yn de prakryk ek sa? Oeral sjogge jo nammentlik dat de demokrasy in spul foar de hegerein wurden is. Hegerein dan bidoeld as de kliber dy ’t (tige) goed oplieden is en de lju mei in legere oplieding wurde wei yn it jiskelaed fan de oun fan de demokrasy. Sels yn de gemeenterie sitte hast gjin lju mear dy ’t, bygelyks, yn it deistich wurk mei de hannen harren brea en brochje fortsjinje. De Earste en Twadde Keamer is al hielendal it domyn fan de (faek) akademysk opliedene lju. Nou bisykje sokken as de PVV en yn België it Vlaams Belang der hwat oan to dwaen; dy wolle op in populistyske wize de heksebile yn it politike libben hantearje. Iggewearje, eangst kweke foar binammen lju út frjemde lannen, datsoarte fan dingen en dat is dus net it populisme dat Van Reijbroeck yn syn pamflet oer it fuotljocht hellet. Hy jowt der in ynhâld oan dy ’t dwers tsjin dizze ûnderbûkgefoelens yngiet. Hwant wol – en hopet - dat de gewoane, minder ûnderleine lju harren wer biskikber stelle wolle om in rôl yn de polityk fan hjoed – en moarn – to spyljen. Hoe ’t dat moat? Jow de lju de kâns, bygelyks, om harren to uterjen fia in referendum, elts kin dan syn sêchje dwaen. Bring de polityk earliker, frijer en wêz net sa technokratysk. Hwat dy earlikheit oanbilange, brocht er it auditoarium op de hichte fan syn geweldige bewûndering foar de Waarheidskommisje yn it Súd-Akrika fan nei de Apartheid. Hwat in prestaesje ha dy lju levere. Dy binne deryn slagge om de beide kampeminten foar it greatste part yn goede harmonij op ien streek to krijen. Hast ûnfoarstelber foun er, hwant ek dizze Kommisje hat net altiid it goede paed keazen; oeral wurde ommers flaters makke. Mar oant hjoed-de-dei is der gjin lân dat dizze prestaesje bilykje kin. Tobek nei it populisme dat Van Reijbroeck foar eagen stiet. Hy hat om it publyk wer polityk ynteressearre to krijen de G1000 oprjochte, in soarte fan jister dêr ’t eltsenien yn omdoarmje mei en kin om syn bitingsten en ideeën oer in nije demokrasy op taffel to lizzen. Fierder waerd de skriuwer noch hifke oer de mooglik- en ûnmooglikheden fan de Fryske en Flaemske literatuer. Probleem is hjirre dat der hieltyd minder boeken forkocht wurde. Is de polityk, de ekonomy, it ûnderwiis dêr mei annex? Itselde jildt op in oare wize foar Flaenderen, in ridlik great taelgebiet, binammen as Nederlân der ek ta rekkene wurdt. Mar de bêste Flaemske auteurs forskine by Nederlânske útjowers. De mindere goaden bidarje op de bureau’s fan de Flaemske. Alsa in ûnderwerp dat de hiele joun folle kind hie. 
Mar de muzyk en de dichters moasten ek noch op it poadium. Oleg Fateev út Moldavië op syn bayan, in soarte akkordéon, en Simone Sou út Brazilië mei har trommels, skillen (om hannen en fuotten), sels in wetterkrûk formakken it mûsstille auditoarium ta de teannen út. Twa instruminten tsjoene in klankkleur fan in hiel orkest út harren spyltúch. As in searje oesdrippen of jimmer drippende ongels by teiwaer oan in goate rollen sonoare klanken ut de hals fan de wetterkrûk. Prachtige gearmjuks fan de muzikale sielen fan east en west, soms mei Balkan-, klèzmer-eftige rythme’s en klanken. Soms stadich as it loaije rytme fan in greate rivier, harkje nei de smûgende kadâns fan Ilja Repins Wolgaschlepppers, dan wer hastich as in streamforsnelling earne yn de Orinoco of de Amazone. 
Ta bislút de dichters. Arjan Hut, earder stêdsdichter fan Ljouwert, nou postrinder. Hy makket klankrike fersen, mei moai en deistich taelgebrûk. Tige byldzende tael mei nijsgjirrige fiersichten. Simon Oosting is de man fan lange prozaïstische fersen. In rapsode sa to sizzen, dy ’t de Fedde Schurerpublykspriis krige foar syn bondel ‘Rauwe fisken op wynfearwolkens’. Yn it deistich libben wurket er by de Lanbou Universiteit Wageningen. Syn taelwrâld is bisibbe – soms – oan dy wrâld fan de lânbou. As lêste de Antwerpenaer Maarten Inghels, dy ’t troch syn debútbondel ‘Tumult’ yn it skynljocht kaem, omt Gerrit Komrij der optein oer wie. Yn eigen lân is er in literaire rounte ta ‘de takomst fan Antwerpen’ bombardearre. Hy makke binammen yndruk mei it gedicht oer Nguyen Van Kham út Laos, dy ’t al in oardel jier dea yn ’e hûs lei yn syn wente yn Antwerpen. 
Inghels hat yn it ramt fan it literaire en soasjale project ‘De Eenzame Uitvaart’ de foarstap nommen om dizze yn iensumens forstoarne man dochs in weardich ôfskie ta to skikken. Hy roun as ienige efter de bier en lies dit lyts requiem op de bigraffenis fan de fier fan syn heitelân út it libben gliden man foar. 
Om fierder koart te kriemen: In joun dy ’t yn de annalen fan de Stifting mei goudene letters boekstavere wurde kin.
Gjin wûnder dat de lju dêrnei efkes lins hawwe woene, alear ’t it ‘romsitten’ yn de tinte op de pôlle efter tsjerke bigjinne koe. 
